
   Телей те, юрату та, ăнăçу

Мĕн авалтан саваççĕ шăплăха.

Ун чух анчах вăл пурнăç пыл та çу:

Ют курмасан, илтмест-тĕк ют хăлха.



Туятăп, кĕвĕçӳ те ăмсану

Этемпелех çуралнă çĕр çине...

Канăç памасть пĕрне — сан ылттăну.

Килӳ-çурту — тĕкет пуль теприне.



Хăшне, тен, эс юраймăн тăнупа...

Хăйне айван туять вăл сан çумра.

Тепри, тен, тарăхать сан сăнупа:

Вăл — шакла пуç... эсĕ вара — кăтра!



Пурне те юрамашкăн майĕ çук.

Çапла пуль тунă этеме Турри...

Çиен кулач — тепришĕн канăç çук.

Мĕншĕн тесен, ун çăкăрĕ — хури.



Телей те, юрату та, ăнăçу

Мĕн авалтан саваççĕ шăплăха.

Аван пулсассăн санăн пурнăçу —

Ан куртăр ют, ан илттĕр ют хăлха!

  